
Аннотация. Бугун замонавий таҳдидлар, хавфсизликка қарши 

қаратилган хатарлар уруш “қиёфаси”ни ўзгартириб, ҳарбий 

ҳаракатлар театрининг таъсир кўлами минтақа, жаҳон миқёсида 

кенгаймоқда. Бу қайноқ нуқталар, қизғин жараёнлар ҳақидаги 
ахборотга бўлган эҳтиёжни оширмоқда. Уруш ва зиддиятлар, 

қуролли тўқнашувларда матбуотнинг, хусусан ҳарбий ОАВнинг 

ахборий ва коммуникациявий манипуляция борасидаги чексиз 

имкониятларидан самарали фойдаланган томоннинг қўли баланд 

келади, деган қарашлар шаклланаётгани ва ҳаётда исботини 

топаётгани натижасида масала янада долзарб характер касб 

этяпти. Бу эса ҳарбий матбуотнинг медиа макондаги ўрни ва 

аҳамияти ортишига сабаб бўлиб, янги ҳарбий журналистика 

шаклланиши заруратини келтириб чиқарди. Қадимда кечган 

муҳорабаларда ахборотнинг кучи қаҳрамонликни улуғлаш, 

душманга ёлғон маълумот орқали таъсир этишда намоён бўлса, 
кенг омма онгига таъсир қилувчи медиа ривожлана бошлаган 

XIX аср бошига келиб глобал матбуот ва глобал конфликт 

негизида шаклланмоқда. Яъни ҳарбий матбуот уруш ва 

тўқнашувларда тобора манипулятив медиа сифатида намоён 

бўлиб, назорат ва бошқарувчилик функцияси олдинга чиқди. 

Медиа макондаги мана шундай заруратнинг тадрижий 

ривожланиши шароитидан келиб чиқиб, мазкур мақолада ҳарбий 

журналистика олдида турган долзарб муаммоларга эътибор 

қаратилади, ҳарбий журналист касбий фаолиятининг ҳуқуқий 

асослари, шахсий хавфсизлиги таъминланганлиги, зиддиятли 

вазиятларда ахборот олиш ва тарқатиш кўникмалари ечими 

борасида аниқ таклифлар берилади.  Уларнинг самарали ҳал 

этилиши жаҳон ҳарбий журналистикасида кечаётган муҳим 

жараёнларга интеграциялашувимизни жадаллаштиришга, янги 

Ўзбекистонда мудофаа қурилиши ва Қуролли Кучларни 

ривожлантириш борасида ижтимоий ахборот сифати ортишига 

хизмат қилиши бўйича хулосалар чиқарилади.  

Калит сўзлари: ҳарбий журналистика; медиа; армия; мудофаа; 

доктрина; Қуролли Кучлар; коммуникация; манипуляция. 
 

Аннотация. Сегодня современные угрозы, угрозы безопасности 

меняют «имидж» войны, а масштабы театра военных действий 

расширяются в регионе и во всем мире. Эти горячие точки 

увеличивают потребность в информации об интенсивных 

процессах. Проблема становится все более актуальной в 

результате того, что войны и конфликты, вооруженные 

конфликты и военные средства массовой информации, особенно 

те, которые эффективно используют безграничные возможности 

информационных и коммуникационных манипуляций военных 

средств массовой информации, получают все большее 
распространение. Это привело к росту роли и значения военной 

прессы в медиапространстве, что привело к необходимости 

формирования новой военной журналистики. В то время как сила 

информации в древних войнах заключается в прославлении 

героизма и оказании влияния на врага с помощью ложной 

информации, она сформировалась на основе глобальной прессы 

и глобального конфликта к началу XIX века, когда начали 

развиваться средства массовой информации. То есть военная 

пресса все больше превращается в средство манипуляции во 

время войн и конфликтов, и ее функции контроля и управления 

выходят на первый план. Учитывая постепенное развитие такой 

потребности в медиапространстве, в данной статье 
рассматриваются текущие проблемы, с которыми сталкивается 

военная журналистика, даются конкретные рекомендации по 

правовой базе военной журналистики, личной безопасности, а 

также возможности получения и распространения информации в 

конфликтных ситуациях. Сделан вывод, что их эффективное 

решение ускорит нашу интеграцию в важные процессы, 

происходящие в мировой военной журналистике, повысит 

качество социальной информации по оборонному строительству 

и развитию Вооруженных сил в новом Узбекистане. 

Ключевые слова: военная журналистика; медиа; армия; 

оборона; доктрина; Вооруженные силы; коммуникация; 
манипуляции. 

 

Abstract. Today, modern threats, threats to security are changing the 

"image" of the war, and the scale of the theater of military operations 

is expanding in the region and around the world. These hotspots 

increase the demand for information about intensive processes. The 

problem is becoming more and more urgent as a result of the fact that 

wars and conflicts, armed conflicts and military media, especially 

those that effectively use the unlimited possibilities of information 

and communication manipulations of military media, are becoming 

more widespread. This led to an increase in the role and importance 

of the military press in the media space, which led to the need to form 
a new military journalism. While the power of information in ancient 

wars lies in glorifying heroism and influencing the enemy with false 

information, it was shaped by the global press and global conflict by 

the early nineteenth century, when the media began to develop. That 

is, the military press is increasingly turning into a means of 

manipulation during wars and conflicts, and its control and 

management functions come to the fore. Given the gradual 

development of such a need for the media space, this article examines 

the current problems faced by military journalism, provides specific 

recommendations on the legal framework of military journalism, 

personal security, as well as the possibility of obtaining and 

disseminating information in conflict situations. It is concluded that 

their effective solution will accelerate our integration into the 
important processes taking place in world military journalism, 

improve the quality of social information on defense construction and 

the development of the Armed Forces in the new Uzbekistan. 
Keywords: military journalism; media; army; defense; doctrine; 

Armed forces; communication; manipulation 

 

Кириш. Бугунги кунда ҳарбий журналистиканинг 
медиамакондаги ўрни ва аҳамияти зиддиятли вазиятлар, ҳарбий 

ҳаракатлар, қуролли тўқнашувлар жараёнида тобора ортиб бормоқда. 

Ушбу мақолада бунинг сабаблари ҳақида фикр юритар эканмиз, ўтган 

асрнинг сўнгги 10 йиллигида дунё мураккаб ва нотинч бир даврга 
киргани кўз олдимизга келади. Ҳарбий можаролар, локал урушлар, 

сайёрамизнинг у ёки бу минтақасида тинимсиз кечаётган 

нотинчликларда мазкур мураккаблик кўзга ташланади. Бу, бир 
томондан, замонавий таҳдидлар ва хавфсизликка қарши қаратилган 

хатарлар уруш «қиёфаси»ни ўзгартираётгани, иккинчи томондан, юз 

бераётган ҳарбий ҳаракатлар театрининг таъсир кўлами минтақа, 
жаҳон миқёсида кенгаяётгани билан характерланади.  

Қарама-қаршиликлар ортиб, жаҳон “асабий зўриқиш” даврини 

бошдан кечираётган бир пайтда ҳаётнинг ўзи принципиал жиҳатдан 

янги ҳарбий журналистика шаклланиши заруратини, олов ичида 
камера, фотоаппарат, диктофон ушлаб ҳаракат қиладиган, 

жамоатчиликка воқеликни тезкор, холис етказадиган, ҳарбий соҳадан 

хабардор, фавқулодда ва экстремал вазиятларда ҳаракатланиш 
кўникмаларига эга журналистга эҳтиёжни юзага келтирмоқда. Демак, 

ҳарбий журналист сифатида фаолият олиб бориш учун, энг аввало, 

юқорида санаб ўтилган сифат ва кўникмалар бўлиши талаб этилади. 

Одатда ҳарбий журналист деганда кўпчиликнинг кўз олдига муайян 
идора томонидан ахборот чекланган шароитда ишлайдиган, асосан, 

ҳарбий идораларга алоқадор ахборотни тайёрлайдиган ва 

тарқатадиган мухбирлар келади. Электрон манбалардан олинган 
маълумот умумлаштирилганда:  

• армия билан боғлиқ масалаларни; 

• уруш ва тўқнашувларни; 

• армия маиший ҳаётини; 

• ҳарбий воқелик ва низоларни ёритадиган;  

• армия, авиация, флотга ҳарбий ҳаракатлар вақтида 

эргашиб юрадиган ҳарбий хизматчи — ҳарбий журналист, деган 

жавоб келиб чиқади (35).  
Бунга асосланиб хулоса чиқарилса, ҳарбий журналист 

фаолиятига бир томонлама баҳо берилган бўлади. Сабаби ҳарбий 

журналист тинчлик пайтида ҳам фаолият юритади. Юқоридаги 

таърифлар эса, асосан, уруш ва низолар кечаётган ҳудудларда 
фаолият юритадиган журналистларга хосдир. Ҳарбий журналист 

тушунчасига жаҳон медиа маконида берилган қуйидаги таърифдан 

жавоб топилди (13, 40):  

1. “Defense journalist” — мудофаа мавзуси бўйича журналист. 
Бунга мутахассислар изоҳ бериб, йирик нашрларга ҳарбий мавзуда 

ёзадиган таҳлилчиларни “Defense journalist” деб аташган.  

2. “War correspondent” — ҳарбий мухбир. Бу муайян мамлакат 
армияси сафида хизмат қиладиган, қўшин билан бирга юрадиган, 

уруш ва қуролли тўқнашувларни ёритадиган ҳарбий хизматчи, 

ходим.  
3. “Hot spot reporter” — қайноқ нуқталардан материал 

тайёрлайдиган мухбирдир.  

Ҳар бир давлатнинг мудофаа соҳасидаги сиёсатидан келиб 

чиқиб, ҳарбий журналист мақоми белгиланади. Масалан, Ўзбекистон 
тинчликпарвар сиёсат юритади. Ўзбекистон бошқа мамлакатлар ички 

ишларига аралашмайди. Ҳарбий-сиёсий блокларга қўшилмайди. 

Армиясини фақат мудофаа мақсадида қўллайди. Демак, 
мамлакатнинг ҳарбий журналисти мақоми ҳам мана шу сиёсий 

принциплардан келиб чиқиб белгиланади. Шу нуқтаи назардан олиб 

қараганда, Ўзбекистондаги “ҳарбий журналист” тушунчаси “Defense 
journalist” га яқинроқ туради. Яъни мудофаа мавзусини ёритади, 

мудофаа мақсадларига хизмат қилади. “War correspondent” 

тушунчасини ҳам мамлакат ҳарбий журналистларига қўлласа бўлади. 

Бироқ кенг доирада талқин этилмайди. Яъни айрим кучишлатар 
тузилмалар мухбирларига нисбатан қўллаш мумкин бўлади. Бундай 

идораларга қарашли ОАВдаги журналистлар фаолияти мудофаа 

масалалари тарғиботига қаратилган бўлади. Улар жаҳонда, турли 
минтақаларда кечаётган урушлар, қарама-қаршиликларга жалб 

этилмайди. Шу сабабли фаолияти моҳиятидан келиб чиқилса,  кўпроқ 

“Defense journalist” га тааллуқли бўлиб қолади. Аслида мазкур 3 та 

таъриф бир-бирини тўлдириб, ҳарбий журналистикага бугунги 
қарашларни ўзида акс эттиради.  

Ўзбекистон Республикасининг “Мудофаа доктринаси 

тўғрисида”ги қонуни (18) ва соҳага оид меъёрий-ҳуқуқий 
ҳужжатларга асосланиб, мамлакатимиз ҳарбий журналистига 

қуйидагича таъриф бериш мумкин: 

Ўзбекистон Республикаси Конституцияси, қонунлари, 
Ўзбекистон Республикаси Президенти — Ўзбекистон Республикаси 

Қуролли Кучлари Олий Бош қўмондонининг фармонлари, қарорлари ва 

фармойишлари, шунингдек, мамлакат мудофаасини таъминлашга 

доир бошқа меъёрий-ҳуқуқий ҳужжатлар моҳиятини 
жамоатчиликка етказадиган; 

мамлакат мудофаа сиёсати моҳиятини тўғри тушунадиган ва 

жамоатчиликка етказадиган; 
уруш ва тинчлик пайтида Ўзбекистон миллий хавфсизлигини 

таъминлаш бўйича ягона давлат сиёсати доирасида материаллар 

тайёрлайдиган; 
ҳарбий соҳада миллий хавфсизликка бўлган таҳдидларни 

англайдиган ва унинг моҳиятини ОАВда тўғри талқин этадиган; 

Қуролли Кучларнинг хавфсизлик ва ҳуқуқ-тартиботни 

таъминлашда ҳуқуқни муҳофаза қилувчи органларга кўмаклашиш 
миссиясини жамоатчиликка тушунтирадиган; 

ҳарбий можароларнинг олдини олиш, ҳаётий муҳим миллий 

манфаатларни ҳимоя қилиш бўйича ижтимоий фикрни 
шакллантирадиган; 

file:///C:/Users/Администратор/user/AppData/Ð�Ð´Ð¼Ð¸Ð½Ð¸Ñ�Ñ�Ñ�Ð°Ñ�Ð¾Ñ�/Мои%20документы/Downloads/20596

ҳарбий бошқарув органларининг, Қуролли Кучларнинг, уруш 

даври учун тузиладиган бошқа органлар, муассасалар ва махсус 

тузилмаларнинг ҳарбий хавфсизликни таъминлаш борасидаги 
вазифаларини ёритадиган; 

Ўзбекистон Республикасининг суверенитетини, ҳудудий 

яхлитлигини, аҳолисининг тинч ҳаёти ва хавфсизлиги ҳимоя 
қилинишини таъминловчи сиёсий, иқтисодий, ҳарбий, ижтимоий-

ҳуқуқий, ташкилий ва бошқа тусдаги чора-тадбирларни ёритадиган; 

одамлар қурбон бўлишига, уларнинг соғлиги ёки атроф-
муҳитга зарар етишига, жиддий моддий талафотлар келтириб 

чиқаришга олиб келган авария, ҳалокат, хавфли табиий ҳодиса, 

табиий ёки бошқа офат натижасида муайян ҳудудда юзага келган 

фавқулодда вазиятлар ҳақида ўз вақтида аҳолига холис ва тезкор 
ахборот берадиган; 

фуқароларни ватанпарварлик руҳида тарбиялаш ва уларда 

Ватан тақдири учун жавобгарлик туйғусини мустаҳкамлаш, 
Қуролли Кучларнинг шахсий таркибини маънавий-ахлоқий ва 

психологик жиҳатдан самарали тайёрлаш борасидаги ишларни кенг 

ёритадиган; 
ахборот олиш ва тарқатишда ҳарбий сирлар ва давлат 

сирларига амал қиладиган мутахассис — ҳарбий журналистдир.  

Бу таъриф ҳам мамлакатда ҳарбий журналистлар мудофаа 

мақсадларида хизмат қилишини, яъни “Defense journalist”га 
алоқадорлигини исботлайди. Юқоридаги фикрларни умумлаштирган 

ҳолда ҳарбий журналист: 

• мудофаа мавзусида материаллар тайёрловчи; 

• уруш ва низоларни ёритувчи; 

• қайноқ нуқталардан, экстремал вазиятлардан материал 

тайёрлайдиган мутахассис.  
Мазкур мақолада ҳарбий матбуотнинг ахборотни ижтимоий 

фикрга етказишдаги аҳамияти,  ҳарбий мухбир касбий фаолиятининг 

ўзига хосликлари, хусусан, экстремал вазиятлардаги шахсий 

хавфсизлиги, ҳарбий тўқнашувлар шароитида ахборот олиш ва 
тарқатиш кўникмалари билан боғлиқ масалалар кўриб чиқилади.  

Асосий қисм. Ижтимоий ахборот алмашинувига бўлган эҳтиёж 

сабабли дастлабки ОАВ кўринишлари, жумладан, варақа ва газеталар 
пайдо бўла бошлаган давр шуни кўрсатадики, аксарият матбуот 

нашрлари ҳукмдорлар томонидан чоп этилиб, уларнинг манфаатига 

хизмат қилади. «Бу матбуот нашрлари кишиларнинг ахборотларга 
бўлган эҳтиёжи билан биргаликда ўша замон ҳукмдорларининг 

ижтимоий-сиёсий манфаатлари натижасида вужудга келган. Жаҳон 

матбуотшунослиги якка шахслар ҳукмронлигини қўллаб-

қувватловчи бундай матбуотни авторитар матбуот деб номлайди», 
деб ёзади филология фанлари доктори, профессор М. Худойқулов 

(10, 20;21). Масалан, 1621 йилда Буюк Британиянинг “Weekly News” 

номли илк газетаси (14)  чоп этилишига Франция билан бўлиб ўтган 
30 йиллик уруш (1618-1648 й) сабаб бўлади. Россияда Пётр I нинг 

1702 йил 16 декабрдаги фармонига мувофиқ, “Ведомости” газетасига 

асос солинишга ҳам уруш сабабдир. Қуролли тўқнашув, урушлар 
билан боғлиқ ахборотни ижтимоий фикрга етказган бундай нашрлар 

авторитар матбуотга хос бўлган. Ҳарбий журналистиканинг ахборот 

бериш билан боғлиқ аҳамияти матбуот ривожланишининг илк 

даврларида ҳукмдорлар, шахсларнинг ижтимоий-сиёсий 
манфаатлари билан ўлчанади.   

Тарих фанлари номзоди Д. Гужванинг ёзишича (19) биринчи 

жаҳон урушида рус армиясининг ахборот таъминоти қуролли 

курашнинг асосий йўналишларидан бири бўлган. Матбуотнинг 
муҳим ахборот ва тарғибот  воситаси сифатидаги ўрнига давлат 

алоҳида аҳамият қаратади. Давлатлар, жамиятлар шаклланишида 

омма руҳиятини бошқаришга бўлган зарурат, айниқса, уруш ва 
ҳарбий ҳаракатлар жараёнида яққол кўзга ташланади. Биринчи жаҳон 

урушида шу сабабли руслар матбуотнинг ахборий ва коммуникацион 

манипуляция борасидаги улкан имкониятига таянди.  
Я. Гиричева, А. Золотареванинг Саратов миллий тадқиқот 

давлат университети сайтида берилган мақоласида келтирилишича, 

1941 йилнинг августида, яъни иккинчи жаҳон уруши бошидаёқ 

фашистлар босиб олинган ҳудудда газеталар чиқара бошлайди (22). 
“Орловские известия” (кейинроқ “Речь” деб номланган), 

“Смоленский вестник”, “Новый путь” (Клинцы), “Новая жизнь” 

(Рославль), “Новое время” (Вязьма), “Белорусская газета” шулар 
сирасидан. 1942 йилда “Колокол”, 1943 йилда “За свободу” 

(Смоленск), “Заря” (Берлин), “Доброволец” каби газеталарни рус ва 

украин тилларида нашр этади.  
1942 йилда СССР коммунистик партиясининг тарғибот ва 

ташвиқот бошқармаси “Ҳарбий мухбирлар фаолияти тўғрисида”ги 

низомни тасдиқлаб, ҳарбий журналистлар учун ахборот-тарғибот 

характерига эга вазифаларни белгилаб беради. Натижада фронтда 
матбуот орқали тарғиботга катта куч сафарбар этилади. Иттифоқ 

Қуролли Кучларида  ҳарбий талаблардан келиб чиққан ҳолда 

оммавий равишда газеталар чоп этила бошланади. Я. Гиричева, 
А.Золотареваларнинг келтириб ўтишича, 1942 йилнинг охирига 

бориб 4 та марказий, 13 та фронт, 60 та армия, 33 та корпус, 600 та 

дивизион ва бригада газеталари чиқарилади. Ҳарбий матбуотнинг 

қуролли тўқнашувлардаги аҳамиятини биргина иккинчи жаҳон 
уруши мисолида олиб қарайдиган бўлсак, 1944 йилда фронтда 800 га 

яқин газета чоп этилиб, бир марталик тиражи 3 миллиондан ортиқ 

нусхада тарқалгани билан боғлиқ маълумот тасдиқлайди (7).  
Ахборот орқали инсон онгига, қарашларига таъсир ўтказиш, 

фашизм устидан ғалаба қозонишга руҳлантириш мақсадида 

ижтимоий манипуляцияга собиқ иттифоқ катта куч ташлайди. 
Компартиянинг Марказий қўмитаси (ЦК ВКП(б)1942 йил 13 

августдаги қарори билан газетага жамоатчи мухбирларни жалб 

этишни ҳар бир ҳарбий мухбирнинг тўғридан-тўғри мажбурияти 

сифатида  белгилаб беради (1, 42;43). Масалан, 1943 йилнинг 
августида «Красный Балтийский флот» газетасига 575 та хат келган 

бўлса, ундан 89 таси чоп этилади. 1943 йилнинг декабрида эса 

таҳририятга 700 га яқин хат келиб, 150 таси чоп этилади. Ҳарбий 
мухбирлар аскар мактублари орқали мафкуравий талабни 

партиявийлик тамойили асосида бажаришга киришади (7). Ижтимоий 

фикрга матбуот, хусусан, ҳарбий матбуот орқали кучли таъсир 
ўтказишда, тарғиботни ҳар томонлама кучайтиришда фан, маданият, 

санъат арбобларидан ҳам унумли фойдаланилади. Масалан, «Қизил 

Ўзбекистон» газетасида Ғафур Ғуломнинг “Сен етим эмассан” (17, 

27), Мақсуд Шайхзода, Амин Умарий, Темур Фаттоҳ  шеърлари (17, 
230), Ғафур Ғулом, Ҳамид Олимжон, Чустийнинг  “Улуғ Ватан уруши 

жангчиларига ўзбек халқидан хат” мақоласи (17, 39),  Ҳалима 

Носированинг “Душманга нафрат ва қаҳр-ғазабимиз яна қаттиғроқ 
бўлсин” мақоласи (17, 191) чоп этилиб, уларда халқни ғалабага 

руҳлантириш, фронт ортида мардонавор меҳнат қилиш, садоқат, 

матонат, жасоратга чорлашга эътибор қаратилади.  

Ҳарбий матбуотнинг медиамакондаги ўрни уруш ва қуролли 
тўқнашувлар шароитида қанчалар муҳим эканлигини ҳарбий 

журналистика шаклланишининг ўзига хосликлари акс этган тарихий 

даврлар орқали ҳам билиб олса бўлади. Қадимда кечган 
муҳорабаларда ахборотнинг кучи қаҳрамонликни улуғлаш, душманга 

ёлғон маълумот орқали таъсир этишда намоён бўлса, кенг омма 

онгига таъсир қилувчи медиа ривожлана бошлаган XIX аср бошига 
келиб глобал матбуот ва глобал конфликт негизида шаклланади. 

Яъни ҳарбий матбуот уруш ва тўқнашувларда тобора манипулятив 

медиа сифатида намоён бўлиб, назорат ва бошқарувчилик функцияси 

олдинга чиқди. Филология фанлари доктори, профессор 
Ф. Мўминовнинг “Журналистика оммага кўрсатадиган таъсири 

самарадорлигини оширадиган услубларни излашда давом этмоқда” 

(5, 182) деган фикрларини ҳарбий журналистика тадрижий ривожида 
ҳам кузатиш мумкин. Бу қуйидаги даврлар ўзига хосликларида ҳам 

яққол кўзга ташланади: 

• биринчи жаҳон урушида кўлами кенгайган тарғибот 

аппарати шаклланди ҳамда қатъий цензура юзага келди; 

• иккинчи жаҳон урушида тарғиботни молиялаштириш ва 
медиани бошқариш механизмлари кенгайди. ОАВ устидан цензура ва 

назоратдан ҳарбий маълумотларни бошқаришга ўтилди. Янги медиа 

сифатида радио ва кино оммавий татбиқ этилди; 

• Форс кўрфазидаги урушда ОАВни бошқариш 

ривожланди. Ахборот ва ОАВни бошқариш урушни олиб боришнинг 
ажралмас қисмига айланди.   

Шундан ҳам кўриниб турибдики, қайси давр бўлишидан қатъи 

назар уруш ва зиддиятлар, қуролли тўқнашувларда матбуотнинг, 
хусусан, ҳарбий ОАВнинг ахборий ва коммуникациявий 

манипуляция борасидаги чексиз имкониятларидан самарали 

фойдалана билган тарафнинг қўли баланд келади, деган тушунча 

тобора шаклланмоқда. Бу эса ҳарбий матбуотнинг медиа макондаги 
ўрни ва аҳамияти ортишига сабаб бўляпти.  

Ҳарбий журналистлардан фақатгина фронтда, қайноқ 

нуқталарда кечаётган воқеа-ҳодисаларни профессионал нуқтаи 
назардан ёритиш, таҳлил қилиш, баҳо бериш эмас, балки урушаётган 

томонларни тинчликка даъват этиш, муаммога жамоатчилик 

эътиборини қаратиш, билвосита медиаторлик миссиясини 
бажаришни замон талаб қилмоқда.  

Жаҳон журналистикасига кириб келаётган янгича 

тенденцияларни, жумладан,  ахборот бериш ва ахборот қабул қилиш 

жараёнларида содир бўлаётган жиддий ўзгаришларни ҳам ҳисобга 
олиш лозим. Интернетнинг жадал суръатда ривожланиши, ахборот 

берувчи субъектлар кўпайиши ҳарбий журналистика олдига ҳам 

муҳим масалаларни қўйди. Бугун ахборотни етказиб бериш, 
тарғиботчи ва ташвиқотчи ролини бажариш, аксилтарғибот 

фаолиятини олиб бориш, урушда психологик операцияларни қўллаб-

қувватлаш мақсадида ахборот бошқариляпти.  
Турли қарама-қаршилик, қуролли тўқнашув, низо ва 

зиддиятлар ҳақида аудитория кўпроқ билишни, нега бундай 

нохушлик ҳамда фожиалар юз бераётганини англашни истайди. 

Урушаётган томонлардан иборат ҳарбий аудиториянинг нафақат 
ахборотга эҳтиёжи, балки ундан кўзлаган манфаатлари пайдо бўлди. 

Ҳарбий журналист холис позицияда тура олиши ёки қарама-қарши 

томонлардан бирининг, уруш ортида турган кучларнинг таъсири 

остида ҳаракат қилиши ахборот урушида муҳимдир. Бунинг учун 
ҳарбий журналист қайноқ нуқтада бўлиб, воқеликни чуқур ўрганиши, 

факт ва далиллар йиғиши, таҳлил қилиши, муаммонинг оқибатлари, 

таъсиридан жамиятни огоҳлантириши талаб этилади.  
Ҳозирги замонда медиамаконда ҳарбий журналистиканинг 

ўрни ОАВнинг қуролли низоларни ечишда ортиб бораётган роли 

билан ўлчанади. “Бугун ривожланган давлатларда тегишли тарзда 
ахборот тайёргарлигисиз ҳеч бир фаолиятни олиб бориб бўлмайди. 

Уруш – адолат, душман – золим, ўз жангчилари ҳақиқий қаҳрамон 

бўлиб кўриниши талаб этилади”, деб ёзади Г.Почепцов (6). Бунинг 

натижасида урушда ғалаба қозонишни истайдиган тарафлар 
ахборотни бошқариш, ундан тарғибот қуроли сифатида тобора 

кўпроқ фойдаланишга эътибор қаратмоқда.   

Ахборот жараёнларининг замонавий қуролли тўқнашувларга 
таъсири жамиятнинг муайян қатламида сиёсий, мафкуравий ва 

геосиёсий қарашлар шаклланувида кўзга ташланади. Масалан, бирон 

қайноқ нуқтадан тайёрланган репортаж ҳали ҳудуд ҳақида ҳеч қандай 
таассуроти йўқ аҳолида қисқа вақт ичида ўша минтақа бўйича 

географик, тарихий, диний, иқтисодий, маданий, этник ва бошқа 

тасаввурларни уйғотиб, кўзланган сиёсий мақсад бўйича муайян 

вазифани бажаради. Шу нуқтаи назардан сиёсий фанлар доктори, 
профессор А.Дугининг фикрича, журналист (хусусан тележурналист) 

касби геосиёсатчи касбига яқинлашади. Бугунги замонавий жамиятда 

масс-медиа илгаридек ёрдамчи ролинигина ўйнамайди, балки 
халқларнинг тарихий тақдирига кучли таъсир этувчи кучли мустақил 

факторга айланади (4).  

АҚШнинг Югославия ва Ироқда олиб борган ҳарбий 

ҳаракатларидаги ахборот таъминоти ёки ахборот уруши душманни 
обрўсизлантириш, душман образини яратишга кучини сарфлади. Г. 

Почепцовнинг ёзишича, Ироқ ва Югославиядаги операциялар 

тажрибаси шуни кўрсатадики, ахборот урушининг асосий босқичи 
АҚШ қуроллари устунлиги, душман армиясининг ҳарбий-саноат 

объектларига ва коммуникация воситаларига, шунингдек, теле- ва 

радиостанцияларига етказилган зарарни бўрттириш, йўқотишларни 
яширишдан иборат бўлди. Бундай ахборотлар назорат остидаги 

ҳарбий матбуот марказлари орқали тарқатилди. Ижтимоий фикрда 

керакли стреотипни яратишга улгуриш учун кампания бошланишида 

доимо улкан ресурслар керак бўлади (6). 
Демак, ҳарбий журналистиканинг медиамакондаги ўрни ва 

аҳамиятига, биринчидан, ахборот таъминотидаги роли билан баҳо 

бериш талаб этилади. Булар қуйидагиларда акс этади: 

• тарғибот ва ташвиқотчилик ролида; 

• ахборот-психологик таъсир этувчи ролида; 

• аксилтарғиботчи ролида. 
Иккинчидан, зиддиятли вазият, қуролли тўқнашувлар 

ҳудудидаги ахборотнинг моддий ва маънавий қийматидан келиб 

чиқиб, ёндашиш мумкин. Бугун ахборот монополияси учун 
курашаётган глобал медиа маконлар, концерн, корпорациялар ортида 

турган кучлар манфаати ёки буюртмасидан келиб чиқиб, бу 

урушларни оқлаш ёки қоралаш, аҳоли онгини манипуляция қилиш 

учун, табиийки, журналистлардан фойдаланишади. Уруш ва 
можароларда халқаро ижтимоий фикрга ОАВ таъсирининг бундай 

жадал суръатда ўсиб бораётгани нафақат алоҳида жанглар, балки 

бутун бошли урушга журналистиканинг таъсир эта олиш қудрати 

билан ўлчанмоқда.  
Филология фанлари доктори, профессор Н. Волковскийнинг 

ёзишича, 1991 йилда Форс кўрфазидаги урушда 1,5 мингга яқин 

журналист қатнашган бўлса, 1999 йилда Косовадаги воқеаларни 3,8 
минг мухбир ёритди (2). Бироқ бошқа манбада рақамлар бундан 

камроқ келтирилади (8). Яъни Форс кўрфазида тўртинчи ҳокимият 

вакилларидан  мингдан зиёд, Косовада 2 мингга яқини иштирок 
этгани қайд қилинган. 2004 йилда Ироқда АҚШ Қуролли Кучлари 6 

мингдан ортиқ журналистни рўйхатдан ўтказади (9).  

Келтирилган бу рақамларда дунёнинг тобора ўзгариб бораётган 

бугунги қиёфаси акс этади. Урушлар, қирғинлар, кескинлик ва 
қарама-қаршиликлар ўчоғи кўпаяётгани, келтириб чиқарилаётгани 

ҳарбий мухбирларга бўлган эҳтиёжни оширмоқда. Ҳарбий 

ҳаракатлар театрида ҳарбий мухбирлар иштироки ортяпти. 
Америкалик журналистлар ўртасида “CNN Америка қўшинларининг 

ғалабаси ҳақида эълон қилмагунча ғалаба йўқ” деган фикр 

оммалашгани фикримизни исботлаб, ҳарбий журналистларнинг 
медиамаконда ўрни бугун қай даражада муҳим аҳамиятга эга бўлиб 

бораётганини кўрсатади (3, 147).  

Бундан хулоса келиб чиқадики, ахборот ва гибрид урушдаги 

етакчилик, ташаббусни қўлга олишга уриниш, пировардида 
ижтимоий фикрга кучли таъсир ўтказиш каби омиллар ҳарбий 

журналистика ўрни ва аҳамиятини оширади. Бир давлат иккинчи 

давлатни босиб олиш, сиёсий ҳукмронлик ўрнатиш, ички сиёсатини 
қоралаш, зиддиятлар эскаляциясини келтириб чиқариш, пировардида 

урушлар, ҳарбий ҳаракатлар олиб боришда ОАВдан ижтимоий онгни 

манипуляция қилиш, жамоатчилик фикри устидан назорат ўрнатиш 

ва оммада маълум стереотипларни яратишдек мақсадларда 
фойдаланилаётганида янада яққол кўзга ташланади.  

Учинчидан, ҳарбий журналистларнинг хавфсизлиги билан 

боғлиқ масала кун тартибига чиқади. Конфликтлар ҳақидаги тўлиқ, 
холис, ишончли ахборотни кенг жамоатчиликка етказиш ҳарбий 

журналист учун қимматга тушади. Қарама-қаршиликлар билан 

боғлиқ жараёнда демократия, инсон ҳақ-ҳуқуқларига дахл қилиниши 
муаммоси юзага келади. Ҳарбий журналист нафақат конфликтни 

мувофиқлаштирувчи, урушнинг олдини олувчи, балки демократия ва 

инсон ҳақ-ҳуқуқларини фаол ҳимоя қилувчи ролида ҳам майдонга 

чиқади. Қуролли можаро таҳдид солаётган жамиятда ҳарбий 
журналист кўплаб мураккабликларга дуч келишини ҳам унутмаслик 

керак. Уруш туфайли низолашаётган томонларнинг ОАВ устидан 

назорат ўрнатишга бўлган доимий интилишлари мухбир фаолиятига, 
хавфсизлигига, ҳатто ҳаётига дахл қилади. Шу сабабли 

журналистика, хусусан, ҳарбий журналистика касби ҳаёт учун 

хавфли соҳалар қаторига тобора кириб боряпти. Маълумки, қуролли 
тўқнашувлар, уруш жараёнларини: 

• ҳарбий хизматчи мақомидаги мухбир; 

• ҳарбий мавзуни ёритишга ихтисослашган журналист 

ёритади.  

Мисолларга юзланадиган бўлсак, иккинчи жаҳон урушига 

собиқ иттифоқдаги 800 та нашрнинг 10 мингдан зиёд мухбири йўл 
олади. Улардан 1500 нафари ҳалок бўлади (15, 2). Афғонистонда 

АҚШ бошчилигида аксилтеррор операцияси бошланган 2001 

йилнинг 11 ноябрида “Radio France International” мухбири Жоанн 

Сюттон (Франция), “RTL” радиостанцияси мухбири Пьер Бийо 

(Люксембург),  “Stern” журнали ходими Фолькер Хандлоик 
(Германия) Шимолий альянс қўшинлари қуролли отряди 

ҳамроҳлигида кетаётганда пистирмага тушиб ҳалок бўлишади. 2001 

йилнинг 19 ноябрида  “Reuters” агентлигининг ходимлари — 
телетасвирчи Гарри Бартон (Австралия) ва афғонистонлик 

фотомухбир Азизулло Ҳайдари, шунингдек, “Corriere della Sera” 

(Италия) газетаси мухбири Мария Грация Кутули ва “El Mundo” 
(Испания) журнали мухбири Хулио Фуэнтослар қуролланган 

кишилар томонидан отиб ўлдирилади. 2001 йил 27 ноябрида эса 

Швеция телевидениеси тасвирчиси Ульф Стромберг ҳалок бўлади 

(23).  
Amnesty International ташкилотининг 2013 йил бўйича 

келтирган маълумотларига кўра, Суриядаги конфликтда 36 нафардан 

зиёд журналист қасддан ўлдирилади (24). Яна бир ноҳукумат 
ташкилоти бўлган Press Emblem Campaign (PEC) 2016 йилда маълум 

қилишича, 5 йил уруш давомида Сурияда 88 нафар журналист 

ўлдирилган (25). Сомалидаги фуқаролар уруши фақатгина 2012 
йилнинг ўзида 16 журналистнинг ҳаётига нуқта қўйди (15,3).  

Committee to protect journalists (26) журналистларнинг 

профессионал мотив асосида қасддан ўлдирилиши, ҳалок 

бўлишининг 3 та жиҳатига эътибор қаратади: 

• профессионал фаолияти сабабли қасос олиш учун 
ўлдирилиши; 

• ҳарбий ҳаракатларни ёритиш жараёнида ҳалок бўлиши; 

• норозилик намойишлари каби хавфли вазифаларни 

ёритишда ҳалок бўлиши.  

Подполковник М. Рўзиевнинг ёзишича (16, 28), “Committee to 
protect journalists” нинг 1992–2020 йиллар бўйича таҳлили 309 нафар 

журналистнинг отишма қурбони бўлганини кўрсатади (27). Мазкур 

рўйхатда Сурияда ҳалок бўлган журналистлар нисбатан кўпчиликни 

ташкил этади.  
БМТ маълумотларига кўра, 2018–2019 йилларда дунё бўйича 

156 нафар  журналист ўлдирилиб, улардан 67 нафари қуролли 

тўқнашув ва низолар кечаётган давлатларга тўғри келади (28). 
Мазкур нуфузли халқаро ташкилот бош котиби 2020 йил ноябрдаги 

мурожаатида журналистларнинг ўлдирилиши ва ОАВ ходимларига 

ҳужум қилинишини қаттиқ қоралаб, бундай жиноятлар учун 
жазоланмасликнинг кенг тарқалаётганига қарши 

мувофиқлаштирилган ҳолда кураш олиб боришга дунё 

ҳамжамиятини чақирди. ЮНЕСКО таҳлилларида журналистлар 

ўлдирилиши билан боғлиқ жиноятнинг ўртача 10 фоизи бўйича 
суриштирув олиб борилиши маълум қилинган (28). Бу муаммо 

низолар, ҳарбий тўқнашув ва зиддиятли вазиятлар шароитида янада 

долзарб аҳамият касб этиб бормоқда. ОАВнинг, хусусан, ҳарбий 
мухбирнинг низо ва қарама-қаршиликлар ҳудудидан оладиган ва 

тарқатадиган ахбороти тинчлик ўрнатилиши, барқарор тараққиёт ва 

инсон ҳуқуқлари ҳимояси учун қанчалар муҳим бўлса, унинг 
хавфсизлиги муҳофазаси ҳам халқаро ҳамжамият олдида кечиктириб 

бўлмайдиган масаладир.   

Ҳарбий журналистиканинг глобал медиамакондаги аҳамиятини 

янада англаш учун ОАВда шаклланаётган янги трендларга ҳам 
эътибор қаратиш лозим. Шулардан бири ҳарбий журналистикага 

синоним тарзда “конфликтлар журналистикаси” тушунчасининг 

муомалага кирганидир (29). Конфликтлар журналистикаси деганда 

урушаётган томонларга фикрини айтиш, можаролар билан боғлиқ 
масалаларни муҳокама қилиш имкониятини берган ҳолда материал 

тайёрлаш тушунилади. Бунда журналист холислик позициясида 

туриши талаб этилади. Конфликтлар журналистикасида мухбирнинг 
мажбуриятларини канадалик таниқли журналист Росс Говард 

қуйидагича ифодалайди: 

• конфликтни тушуниши мажбурияти; 

• ҳалол ёритиш мажбурияти; 

• конфликт асоси ва сабабларини ёритиш мажбурияти; 

• инсон омилини ифодалаш мажбурияти; 

• тинчликка эришиш саъй-ҳаракатларини ёритиш 

мажбурияти; 

• ўзининг таъсирини тан олиш мажбурияти (11).  
Қуролли конфликт зонасида фаолият олиб борадиган 

журналистнинг ҳуқуқ ва мажбуриятлари халқаро гуманитар ҳуқуқда 

(ёки қуролли конфликтларда халқаро ҳуқуқ) белгиланган. Мазкур 

ҳуқуқ меъёрларининг катта қисми дунёнинг барча давлатлари 
томонидан тан олинган. Бу борадаги энг муҳим ҳужжатлардан бири 

1899 йил ва 1907 йилда қабул қилинган Гаага конвенцияси ва 

декларацияси (Гаага ҳуқуқи ҳам дейилади) ҳисобланади (30). 
Шунингдек, уруш қурбонлари муҳофазаси тўғрисида 1949 йилда 

қабул қилинган Женева конвенцияси ҳамда унга қўшимча равишда 

1977 йилда қабул қилинган протокол (Женева ҳуқуқи) ни ҳам 
келтириб ўтиш мумкин (20). 

 Гаага ҳуқуқи уруш олиб бориш тартиби ва қоидаларига 

нисбатан қўлланилади ҳамда қурол ишлатишга чеклов ўрнатади. 

Женева ҳуқуқи меъёрлари эса конфликтлар ҳудудида жойлашган, 
бироқ унда иштирок этмаётган тинч аҳоли, ярадорлар, ҳарбий 

асирлар ва бошқаларни муҳофаза қилишга  қаратилади.  

 “Журналистика в условиях конфликта: передовой опыт и 
рекомендации” китобида ҳарбий журналистлар ҳуқуқ ва 

мажбуриятларига алоҳида эътибор берилади. Яъни қуролли 

тўқнашув зонасида ишлай оладиган ва халқаро гуманитар ҳуқуқ 
ҳимояси остида бўладиган журналистлар 3 та тоифага ажратилади: 

• ҳарбий мухбирлар; 

• ҳарбий қисмга сафарга йўлланган журналистлар; 

• ҳарбий конфликт зонасига хатарли хизмат сафари билан 

борган журналистлар (12). 

Ҳарбий асирларга муносабат тўғрисидаги конвенциянинг 4А 

моддасига мувофиқ,  Қуролли Кучлар билан бирга юрадиган, лекин 
унинг таркибига бевосита кирмайдиган фуқаро шахслар, шу 

жумладан, ҳарбий мухбирлар ўзлари ҳамроҳ бўлган Қуролли 

Кучлардан белгиланган намунадаги шахсни тасдиқловчи гувоҳнома 
олиши талаб этилади. Демак, мазкур конвенция талабига мувофиқ, 

тегишли Қуролли Кучлардан аккредитациядан ўтгач, ҳарбий мухбир 

мақомига эга бўлади (20).  

Ҳарбий мухбирнинг ҳуқуқий мақоми у ҳамроҳлик қилаётган 
ҳарбий тузилманинг расмий мақомида бўлади. Яъни аккредитация 

ҳужжатини берган тараф журналист хавфсизлигини таъминлаш 

бўйича мажбуриятни зиммасига олади. Журналист эса, ўз навбатида, 
аккредитация қоидаси талабларига амал қилиши шарт бўлади. 

Аккредитация ҳарбий қўмондонликка журналист билан унинг касби 

тақозоси бўйича ҳамкорлик қилиш мажбуриятини юклайди.  

Женева конвенциясининг І қўшимча  протоколига кўра, ҳарбий 
мухбир асирга тушганда ҳарбий асирлар учун белгиланган барча 

ҳуқуқлардан фойдаланади.  

Ҳарбий қисм сафарига йўлланган журналист (embedded 
journalism, ”ўрнатилган (бириктирилган) журналистика” маъносини 

англатади) (21) тушунчаси пайдо бўлишини 2003 йилда Ироқдаги 

уруш билан боғланади. Бундай тоифадаги журналистлар қуролли 
тўқнашувларда ҳарбий қисмга бириктирилган ҳолда янгиликлар 

тайёрлайдиган репортёрлардир. Журналист ва ҳарбий 

хизматчиларнинг бундай ҳамкорлиги олдин ҳам учраб келган бўлса-

да, илк бор 2003 йилда Ироқдаги урушда кенг қўлланилди ҳамда 
муомалага кирди. Уруш бошланишида 775 нафар репортёр ва 

фотомухбир ҳарбий қисмга сафарга йўлланган журналист сифатида 

фаолият олиб борди. Бу тоифадаги журналистлар қўшинни хатарга 
қўядиган ахборотни (чекланган ахборот) тарқатмаслик бўйича 

ҳарбийлар билан шартнома имзоланади (31). “The Guardian” 

нашрининг ёзишича, 2002 йил ноябрида, уруш бошланишидан олдин 
ҳарбий мухбирлар билан ҳамкорликда машқлар ўтказилганди (32). 

Ҳарбий қисмга журналистларни бириктиришдан мақсад ҳақида 

тўхталиб, АҚШ денгиз пиёдалари офицери подполковник Рик Лонг 

шундай дейди: “Очиқ айтадиган бўлсак, вазифамиз урушда ғолиб 
бўлиш. Бунинг муҳим қисмларидан бири ахборот уруши. Шу сабабли 

биз ахборот муҳитида етакчиликни қўлга олишга уринамиз” (31).  

Бу билан АҚШ, бир томондан, урушда ғолиб бўлиш учун ўзига 
маъқул бўлган ахборотни тарқатишни таъминлаган бўлса, иккинчи 

томондан, ҳарбий соҳа билан боғлиқ конфиденциал маълумотни 

муҳофаза қилади. Аммо уруш жараёнида бу борада тўлиқ назоратни 

қўлга олишнинг имкони бўлмайди. Масалан, “Christian Science 
Monitor” нашрининг мухбири Филип Смакер АҚШнинг Ироқдаги 

ҳарбий тартибини бузган биринчи журналист сифатида ҳуқуқидан 

маҳрум қилинади. Шунингдек, “Fox News Channel” мухбири 
Джеральдо Ривера ҳам ҳарбийлар билан имзолаган шартнома 

талабларига амал қилмай, АҚШ қўшинлари позицияси ва режаларини 

фош қилади. Оқибатда бу ҳарбий журналист ҳам гувоҳномасидан 
маҳрум этилган (21).  

Қуролли тўқнашувларда ҳарбий журналист фаолияти билан 

боғлиқ АҚШ тажрибасидаги ўрнатилган ёки бириктирилган 

журналистикадан ҳукумат ёки ҳарбий идора қандай манфаат кўриши 
борасида шундай хулоса келиб чиқади: 

• урушда ғалабага эришиш учун ахборот соҳасида 

етакчиликка интилиш; 

• ҳарбий журналистларни манипуляция таъсирида ушлаб 

туриш; 

• ахборотга чеклов ўрнатиш; 

• ахборотни муҳофаза этиш; 

• ижтимоий фикрни ўз ҳақиқати билан чалғитиш; 

• ҳарбий цензура тартибини жорий этиш.  
Ўз навбатида, қуролли тўқнашувлар жараёнини ёритишда 

ҳарбий журналист “ўрнатилган (бириктирилган) журналистика” дан 

қуйидагича манфаат кўриши мумкин: 

• ўзи фаолият юритаётган ОАВ топшириғини бажариши; 

https://en.wikipedia.org/wiki/Christian_Science_Monitor
https://en.wikipedia.org/wiki/Christian_Science_Monitor
https://en.wikipedia.org/wiki/Geraldo_Rivera

• хавфсизлиги таъминланишига эришиши; 

• ахборот олишда (конфиденциал ахборот мустасно) 

муайян имкониятга эга бўлиши; 

• ҳарбий атама ва тушунчаларни тўғри қўллаши ва ҳ.к.  

Бироқ мухбирнинг бундай шароитда ахборот эркинлиги 

принциплари ва кафолатлари билан боғлиқ ҳуқуқларига дахл 
қилинади. Уларни қуйидагиларда кўриш мумкин:   

• ахборот соҳасида шахс, жамият ва давлат манфаатлари 

мутаносиблиги бузилиши; 

• ахборотни монеликсиз излаш, олиш, текшириш, 

тарқатиш, ундан фойдаланиш ва уни сақлаш ҳуқуқига дахл 
қилиниши; 

• ахборотнинг бузиб талқин этилиши ва 

сохталаштирилиши; 

• журналистнинг ахборотдан эркин фойдаланишига дахл 

қилиниши; 

• уруш, зўравонлик ва шафқатсизлик билан боғлиқ 
ахборотнинг бир томонлама талқин этилиши; 

• ахборот мулкдорининг ахборотга қўйган асоссиз 

чекловларига амал қилиши.  

 Айни пайтгача бундай тоифадаги журналистларнинг аниқ 

ҳуқуқий мақоми белгиланмаган бўлса-да, ҳарбий қисмга сафарга 
йўллангани унга аккредитация олиш ва ҳарбий мухбир мақомига эга 

бўлиш имконини беради.  

Ҳарбий конфликт зонасига хатарли хизмат сафари билан 

борган журналистлар мақоми 1949 йил 12 августда қабул қилинган 

Женева конвенцияси І қўшимча протоколининг “Журналистлар” деб 

номланган 3-бобида белгиланган. Мазкур ҳужжатнинг 
“Журналистларни муҳофаза қилиш чора-тадбирлари” деб номланган 

79-моддасида қуролли конфликт зонасида хавфли хизмат сафарида 

бўлган журналист фуқаро сифатида кўрилиши, мазкур мақомга тўғри 

келмайдиган ҳеч қандай хатти-ҳаракатлар қилмаганида ва қуролли 
кучларда аккредитациядан ўтган ҳарбий мухбир ҳуқуқини 

суиистеъмол қилмаганида ушбу конвенция ва унга қўшимча 

протокол билан муҳофаза қилиниши белгиланган. Бундай тоифадаги 
ҳарбий журналистлар Женева конвенцияси І қўшимча протоколининг 

2-иловасига мувофиқ, шахсни тасдиқловчи гувоҳнома олади. Мазкур 

гувоҳнома журналистга фуқароси бўлган давлат ҳукумати томонидан 
ёки доимий яшаб турган ҳудудидан ёхуд ўзи ишлаб турган ахборот 

агентлиги томонидан берилиши мумкин.  

Юқоридаги  икки тоифа ҳарбий журналистидан фарқли 

равишда ҳарбий конфликт зонасига хатарли хизмат сафари билан 
борган журналистларнинг қуролли тўқнашувлар жараёнини 

ёритишда ахборот эркинлиги принциплари ва кафолатлари билан 

боғлиқ ҳуқуқларига нисбатан камроқ дахл қилинади. Негаки, бу 
ҳарбий журналистлар урушаётган томонлар таъсир доирасида 

бўлмайди.  

Ҳарбий журналистиканинг ортиб бораётган роли, аҳамияти 

масаласи жаҳонда кечаётган турли низолар, ҳарбий тўқнашувлардан 
материаллар тайёрлашга бўлган эҳтиёжига ҳам бевосита боғлиқ. Буни 

икки омил билан асосласа бўлади. Биринчидан, журналистика 

қайноқ нуқталарда инсон ҳақ-ҳуқуқларининг фаол ҳимоячиси 
сифатида майдонга чиқади. Уруш ва низоларни, қуролли қарама-

қаршиликларни ёритар экан, журналист жамоатчиликни бу ҳақидаги 

тўлиқ, холис ва ишончли ахборот билан таъминлайди. Мураккаб, 

ҳатто даҳшатли шароитларда яшаётган инсонлар ҳақида хабар 
беради. Уларнинг фавқулодда, экстремал, ўта хавфли ҳолатлардаги 

руҳиятини очиб беради.  

Иккинчидан, ахборот урушининг тақдирига таъсир этувчи 
субъект сифатида ҳаракат қилади. Можаролар ҳудудидан 

тайёрланаётган хабар, репортаж, мақолалар аудиторияси ичида 

сиёсатчилар ҳам мавжуд. Айнан шунинг учун ҳам кўпинча 
журналистлар беихтиёр воситачи ролини ўйнайди. Яъни сиёсатчилар 

вазиятни билиш учун, аввало, журналист репортажини ўқиши, сўнгра 

чора кўриш мақсадида ахборотдан фойдаланиши мумкин. Шу боис 

журналистдан аниқ ҳаракат қилиш, тарқатилаётган ахборотни 
текшириш талаб этилади.  

Журналист шуни яхши англаши керакки, қуролли тўқнашувлар 

вақтида ҳукуматнинг уруш, тинчлик ва одамлар тақдири ҳақида қарор 
қабул қилишида ОАВ муҳим роль ўйнайди. ОАВнинг ҳар қандай 

бюрократияни четлаб ўтиб, мамлакат раҳбарларига мавжуд вазият 

ҳақида тўғридан-тўғри ахборот бериш имконияти давлатнинг тўғри 
қарор қабул қилишига ва ижтимоий фикр сафарбар этилишига ёрдам 

беради. ОАВнинг муҳим ахборот канали ва воситачи сифатидаги 

ўрни мана шунда билинади.  

Ўзбекистон ҳарбий журналистикаси амалиётида Сурхондарё 
вилоятида 2000 йилда содир бўлган воқеалар — қуролли 

тўқнашувлар муҳим ўрин эгаллади. Қуролли тўқнашув, экстремал 

шароитларда журналистларнинг ҳарбий мавзуда материаллар 
тайёрлаш маҳорати синовдан ўтди. “Ватанпарвар” газетаси, ЎзА ва 

МТРК мухбирлари воқеа жойидан репортаж, хабар, янгиликлар 

тайёрлаб, халққа тезкорлик билан етказиб турилди. Бундай  

материаллар Ўзбекистон армиясининг кучи ва қудрати, ҳар қандай 
душманга зарба бера олиши, мамлакатнинг мудофаа салоҳияти, 

фуқароларда ватанпарварлик туйғулари борасида соғлом фикрлар 

шаклланишига, хизмат қилди.   
ЎзА мухбирлари М. Намозов ва Ч.Тўхтаев, “Ахборот” дастури 

мухбири М.Обидов, Ж. Турсунов, “Ватанпарвар” газетасининг 

ҳарбий мухбирлари капитан А. Усмонов, майор А.Камалов, 
подполковник Я. Корукаларнинг материаллари орқали Ўзбекистон 

ҳарбийларининг халқаро террорчиларга қарши курашдаги жасорати, 

матонати ҳақида маълумотга эга бўлишди. Қуролли тўқнашув ҳақида 

тайёрланган материаллар воқеа ҳақида қисқа, лўнда, ёрқин ва 
тушунарли тилда ёзилган. Мазкур хабарларда Ўзбекистон 

ҳукуматининг тинчликни ўрнатишга қаратилган аниқ позицияси, 

халқаро террорчиларга қарши курашнинг изчил стратегияси, куч 
тузилмаларининг ҳамкорликдаги ҳаракати, ҳарбий хизматчиларнинг 

жанговар тайёргарлиги бир томон, ижтимоий онгда мамлакат 

армияси салоҳиятига ишонч, эртанги кунга умид уйғотиш, қуролли 
тўқнашув ҳудудидаги аҳолининг гуманитар ҳуқуқини таъминлаш 

масаласи иккинчи томонда акс этади. Шунингдек, қуролли тўқнашув 

ҳақидаги бундай расмий ахборот турли миш-мишларнинг олдини 

олади, вазиятни барқарорлаштиришга ёрдам беради. Бу эса ОАВнинг 
қуролли тўқнашув шароитида ижтимоий институт рольини ишончли 

адо этганини, конфликтни бартараф этишда PR фаолияти тўғри йўлга 

қўйилганини кўрсатади. 

Қуролли тўқнашув, экстремал шароитларда ҳарбий журналист 

самарали фаолият олиб бориши учун махсус тайёргарликлардан 

ўтиши билан боғлиқ муаммо бўйича айрим мамлакатларда тажриба 
тўпланади. Масалан, 2001 йилда Москва журналистлар уюшмаси ва  

Ҳарбий матбуот ассоциацияси Россия Мудофаа вазирлиги матбуот 

хизмати билан ҳамкорликда қайноқ нуқталарда ишлайдиган 
журналистларнинг махсус тайёргарлиги дастурини ишлаб чиқишди 

ҳамда “Бастион” деб номланган ўқув-амалий курсга асос солишди. 

Амалий машғулотларда эҳтимолий инқирозли вазиятлар 
моделлаштирилади, турли қурол-аслаҳа, автомобиль ва бронетанк 

техникалари, махсус муҳандислик имитация воситалари 

қўлланилади. Дунёнинг турли минтақаларида махсус ҳаракатлар, 

қуролли тўқнашувларда иштирок этган, улкан тажриба тўплаган ва 
юксак методик малакага эга мутахассислар журналистларга сабоқ 

беради. 7 кун давом этадиган машғулотларда журналистларнинг 

жанговар ҳаракатлар, оммавий тартибсизликлар, табиий офатлар ва 
фавқулодда вазиятлар жараёнидаги фаолиятининг ўзига хосликлари 

муҳокама этилади. Назарий машғулотлар полигонда жанговар 

вазиятга яқин шароитлар моделлаштирилган полигонда кечади (33).   
Туркияда “Онадўли” ахборот агентлиги, Туркия ҳамкорлик ва 

координация агентлиги ҳамда Туркия полиция академияси 

ҳамкорликда ҳарбий журналистика курсини ташкил этган (34). 2018 

йилдаги 12 кунлик курсда Афғонистон, Бангладеш, Босния ва 
Герцеговина, Филиппин, Камерун, Черногория, Кения, Нигер, 

Покистон, Сербия, Сомали, Шри-Ланка ва Ямандан келган 24 нафар 

журналист таҳсил олади. Бу мамлакатда ОАВ ходимларини ҳарбий 
журналистика соҳасида тайёрлаш борасида халқаро тизим 

шаклланганини кўрсатади. 

Бундай машғулотлар турли қарама-қаршиликлар, ҳарбий 

низолар кескинлашуви шароитида, экстремал ва фавқулотда 
вазиятларда ҳарбий журналистнинг ахборот олиш самарадорлигини, 

фаолияти хавфсизлигини таъминлашда муҳим ўрин тутади.  

   Хулоса. Глобаллашув жараёнида ҳарбий журналистиканинг 
медиамакондаги аҳамияти ва ўрни ахборот кўлами ҳамда 

телекоммуникациялар тармоғининг аудиторияга таъсири, жамиятда 

ахборотнинг ўрни тобора ортиб бораётган, низо ва қуролли 
тўқнашувларда ахборотни бошқариш, ундан тарғибот қуроли 

сифатида фойдаланишга ҳаракат қилинаётган, ОАВнинг 

коммуникациявий манипуляция имконияти муаммога 

йўналтирилаётган бугунги давр шароитидан келиб чиқиб 
белгиланади. Иккинчи томондан олиб қараганда, мазкур муаммо 

қуролли тўқнашув, экстремал шароитларда, яъни инқирозли 

ҳолатларда ҳарбий журналист касбий фаолиятининг ҳуқуқий 
асослари ҳамда шахсий хавфсизлиги таъминланганлиги, зиддиятли 

вазиятларда ахборот олиш ва тарқатиш кўникмалари шаклланганлиги 

билан характерланади.  
Жаҳон медиамаконидаги бундай тенденциялар Ўзбекистонда 

миллий армия қурилиши ва ривожланишини давом эттириш бўйича 

белгиланган истиқболли йўналишлар, миллий хавфсизликни 

таъминлаш соҳасидаги изчил стратегия, соҳада янгиланишларни, 
ислоҳотлар мазмун-моҳиятини жамоатчиликка кенг тарғиб этиш 

зарурати мамлакатда ҳарбий журналистикани ривожлантиришда 

муҳим вазифаларни олдимизга қўймоқда. Шу нуқтаи назардан олиб 
қараганда, аввало ҳарбийлашган идоралар фаолиятининг 

шаффофлигини таъминлаш мақсадида конфиденциал характерга эга 

бўлган ахборотлар тоифасини аниқ белгилаш ва уруш ҳамда тинчлик 

шароитида ахборотни муҳофаза қилишнинг идоралараро муайян 
тартибини такомиллаштириш талаб этилади. Бу, бир томондан, 

кучишлатар идоралардан ахборот олиш самарадорлигини оширса, 

иккинчи томондан, ахборотни муҳофаза этиш тамойилининг янада 
мустаҳкамланишини таъминлайди.   

Экстремал вазиятларда, уруш ва қуролли тўқнашувлар, 

оммавий тартибсизликлар шароитларида бўлғуси ҳарбий 
мухбирларнинг, шунингдек, ҳарбий соҳани ёритишга ихтисослашган 

журналистларнинг амалий фаолиятини тўғри ташкил этиш 

навбатдаги муҳим масалалардандир. Шу мақсадда Ўзбекистон 

журналистика ва оммавий коммуникациялар университетида 
кучишлатар тузилмалари ахборот хизматлари ходимлари ҳамда 

ҳарбий журналистлар учун ташкил этилган малака ошириш курси 

якунида ҳарбийлашган тузилмалар таълим муассасалари, 
полигонларида 3–5 кунлик амалий машғулот уюштирилиши мақсадга 

мувофиқ. Мазкур машғулотлар учун халқаро гуманитар ҳуқуқ ҳамда 

замонавий ҳарбий ҳаракатлар театри талабларидан келиб чиққан 
ҳолда ўқув-услубий қўлланмалар ишлаб чиқиш ҳарбий журналист 

амалий фаолияти учун муҳим аҳамият касб этади.  

Жаҳон ҳарбий журналистикасида кечаётган муҳим 

жараёнларга интеграциялашувини жадаллаштиришга, янги 
Ўзбекистонда мудофаа қурилиши ва Қуролли Кучларни 

ривожлантириш борасида ижтимоий ахборот сифати ортишига 

хизмат қилади. Мамлакат мудофааси соҳасидаги ижтимоий ахборот 
ватан ҳимояси масаласида жамоатчилик онги ўсишида, ижтимоий 

фаолиятни бошқаришда, жамоатчилик фикри шаклланишида муҳим 

аҳамият касб этади. Бунинг натижасида:  

• миллий хавфсизликни таъминлашга доир принциплар ва 

ёндашувлар ишлаб чиқилишида ва амалга ошишида ижтимоий 
фаоллик ортади; 

• давлатнинг мудофаа соҳасидаги сиёсати устуворликлари 

асосий принциплари ва йўналишлари белгиланишида жамоатчилик 

назорати кучаяди; 

• ҳарбий соҳада давлат хавфсизлигига бўлган 
таҳдидлардан ҳимояланганлик даражаси янада ортади; 

• ҳарбий журналистикада ихтисослашув масаласи янада 

такомиллашади; 

• ахборот-коммуникация маконида Ўзбекистон 

Республикасининг суверенитетига, мустақиллигига, ҳудудий 
яхлитлигига қарши қаратилган ҳамда аҳолининг тинч ҳаётига таҳдид 

солувчи мафкуравий ва психологик ҳаракатларнинг олди олинади. 

